Sutta long samting i wankaen wanpela snek 

Alagad-Dupama Sutta

Mi, Ananda, bin harim olesem:

Wanpela taem Klia Save Man i bin stap long Savatthi, long Jeta's Grove, long monastery bilong Anathampindika. Na em i bin toktok olesem:

………Ol gutpela monk, em i gutpela sapos yu klia tru long ol skul bilong mi. Mi bin toktok long planti kaen pasin long ol samting i save pasim yumi, na i mas pasim husat i laek bihaenim. Ol sigarap na laek, mi bin tok, i save pulim liklik hamamas tasol i kam na planti hevi na wari. Bagarap i inap kamap long ol i bigpela moa. Ol dispela sigarap na laek i olesem ol bun i stap nating, olesem ol i no inap long pinisim hangere, olsem wanpela hap mit, na ol pisin i wok long paet long em, laek wanpela lip bombom, sapos yu karim i go long ai bilong strongpela win bai i kukim yu, olesem wanpela bigpela paia, na ol man i laek pulim yu i go insaet long em, olesem taem yu driman, bai i pinis sapos yu gidap, olesem sapos yu dinau long sampela samting, i no bilong yu tru, olesem wanpela diwai i karim gutpela fruit, sapos yu go antap long kisim na nadapela i kam na katim diwai i go daun, olesem wanpela hap long kilim ol animal, pasin bilong kil i save pinisim planti ol gutpela tingting, olesem wanpela laen spia, bai i ken brukim skin na kilim yu, olesem het bilong snek, sapos yu no watch gut bai i inap kaikai yu. Ol i save pulim planti hevi na wari i kam. Bagarap oli inap long wokim i bigpela. Tasol dispela monk, Arritha, husat i tok em i klia long skul bilong mi na bin toktok ol dispela samting i save pasim yumi i no inap long pasim yumi sampela taem sapos yumi bihaenim; em i no klia tru na em i no kisim klia save, na em i bagarapim sindaun bilong em iet na wokim kamma nogut. Dispela inap long bagarapim em na wokim em i wari inap longpela taem bihaen.

Monks, i nogat rot tru long bihaenim sigarap na laek, sapos pilim, bilip na tingting bilong yu inogat laek long stap long sigarap na laek.

Snek

I stap, monks, sampela kranki man husat i skul long ol toktok bilong mi, na taem ol i skul ol i no luksave klia long as tingting bilong ol dispela toktok mi givim. Sapos ol i no lukluk klia long as tingting bilong ol dispela toktok, bai ol i no inap long halvim ol long kisim klia save. Ol i save skul bilong iusim ol toktok bilong mi long rasis long toktok wantaem sampela nadapela o daunim point bilong nadapela. Oli no lukluk save long as tingting bilong skul long ol dispela toktok. Dispela kaen tingting bilong ol bai i bagarapim ol inap long longpela taem, long wonem ol ino kisim klia save long as tingting o ius bilong ol toktok bilong mi.

Sapos, monks, wanpela man i laek kisim wanpela snek, na em i go paendim wanpela snek. Em i lukim wanpela bigpela snek na em i holim bodi o tail bilong dispela snek, na snek i tanim het bilong em na kaikaiim han o lek o wanpela hap bilong dispela man, na em i kisim taem o em i dai. Bilong wonem? Em i no holim snek gut.

I wankaen, monks, i gat sampela karanki man husat i skul long ol toktok bilong mi, na taem ol i skul pinis, ol i no lukluk save gut long as tingting o ius long ol dispela toktok. Husat i no lukluk gut long as tingting o ius long ol dispela toktok ol i no inap long kisim klia save. Ol i skul long ol long iusim long bagarapim tingting bilong nadapela or rasis long toktok. Ol i no kisim klia tingting olesem wonem ol i mas skul long ol. Olesem ol i no holim ol toktok bilong mi gut na dispela inap wokim hevi na bagarap i kamap. Na bilong wonem dispela bai i kamap olesem? Long wonem ol i no holim toktok bilong mi gut.

Tasol, monks i stap sampela gutpela man husat i skul  long ol toktok bilong mi, na taem ol i skul pinis ol i lukluk save gut long as tingting o ius bilong ol dispela toktok. Husat i lukluk klia long dispela, bai ol toktok i halvim ol tru long kisim klia save. Ol dispela laen man, tingting bilong ol i no stap long skul bai ol i ken resis long toktok wantaem ol nadapela o bagarapim nadapela long toktok, nogat. Ol i kisim klia tingting olesem wonem ol i mas skul long ol. Olesem ol i holim ol toktok bilong mi gut na dispela inap wokim hamamas na gutpela sindaun i kamap. Na bilong wonem dispela bai i kamap olesem? Long wonem ol i holim toktok bilong mi gut.

Sapos, monks, wanpela man i laekim wanpela snek na em i go paendim wanpela. Na em i lukim wanpela bigpela snek na em i kisim wanpela hap diwai na pasim het bilong snek i go daun. Bihaen em i holim gut nek bilong snek. Na snek inap long raunim han o wanpela hap bilong bodi bilong dispela man tasol em i no inap long kaikaiim em na dispela man i no inap long kisim bagarap o dai. Bilong wonem? Long wonem, em i holim snek gut.

Wankaen, monks, i stap sampela gutpela man husat i skul  long ol toktok bilong mi, na taem ol i skul pinis ol i lukluk save gut long as tingting o ius bilong ol dispela toktok. Husat i lukluk klia long dispela, bai ol toktok i halvim ol tru long kisim klia save. Ol dispela laen man, tingting bilong ol i no stap long skul bai ol i ken resis long toktok wantaem ol nadapela o bagarapim nadapela long toktok, nogat. Ol i kisim klia tingting olesem wonem ol i mas skul long ol. Olesem ol i holim ol toktok bilong mi gut na dispela inap wokim hamamas na gutpela sindaun i kamap. Na bilong wonem dispela bai i kamap olesem? Long wonem ol i holim toktok bilong mi gut.

Olesem, monks, sapos yu klia long ol as tingting bilong skul bilong mi, yu mas holim long tingting bilong yu. Sapos yu no klia, oraet yu mas askim mi o husat monk i gat klia save long ol.

Raft o kanu

Nau bai mi soim yupela, monks, olesem skul bilong mi i olesem wanpela kanu o raft bilong halvim yu long go long hap saet long wara, i no samting bilong holim pas. Harim gut ol toktok bilong mi:

'Yes, Lord', ol monks i bekim na Buddha i bin toktok olesem:

Sapos, monks, wanpela man i wokabaut long wanpela rot na lukim wanpela bigpela hap wara, na dispela hap em i stap long em i gat planti samting long wokim man i poret long em, tasol hap saet i gutpela olgeta na i nogat wanpela samting long bagarapim man long hap. Tasol i nogat wanpela brige, bot o kanu long dispela hap bai man i ken iusim long go long hap saet. Na dispela man i kisim dispela tingting: 'I gat dispela bigpela wara i stap na dispela hap mi stap long em i nogut, na i gat planti ol samting inap long bagarapim mi, tasol long hapsaet i gutpela na i nogat wanpela samting long bagarapim mi i stap long em. Tasol, i nogat wanpela bot o kanu o brige bai mi inap long iusim long go long hap saet. Nau sapos mi kisim sampela hap diwai, na han bilong diwai na sampela rop na wokim i kamap olesem wanpela kanu o raft?' Na em i kisim sampela hap diwai na han bilong diwai na rop na pasim ol olsem wanpela raft. Na em i kalap antap long dispela raft na wantaem han na lek em i wokim raft i go kamap long hap saet long dispela wara. Taem em i kamap pinis long hap saet long wara em i tingting olesem: 'Dispela raft, em i bin halvim mi tru, na mi bin kamap long dispela gutpela saet. Olesem i gutpela sapos mi karim dispela raft long baksaet bilong mi na wokabaut long laek bilong mi.'

'Na wonem tingting bilong yupela, monks, em i wanpela gutpela tingting bilong dispela man long wokabaut wantaem dispela raft long baksaet bilong em o nogat?'

'Nogat, Lord.'

Na, monks, wonem kaen tingting i gutpela long dispela raft? Em i olesem, taem dispela man i kamap long hap saet long dispela wara tingting bilong em i mas ron olesem: 'Dispela raft i bin halvim mi tru. Em i karim mi kam long gutpela hap taem mi iusim han na lek bilong mi. I gutpela sapos mi pulim i kam antap long saet bilong wara na larim i stap na wokabaut long laek bilong mi'. Dispela tingting long dispela man i stret long lusim raft i stap o nogat?.

'Em i stret, Lord.'

Wankaen, monks, mi soim yupela pinis, dispela skul bilong mi i olsem wanpela raft bilong iusim long go kamap long hap saet, i no bilong holim pas, nogat.

Yupela, ol monks, husat i klia long dispela skul na toktok bilong mi i olesem wanpela raft, bihaen mas lusim ol dispela gutpela skul na toktok, na olgeta kaen giaman toktok tuia!

Ol giaman bilip

I gat, monks, sikspela rot long kisim ol giaman bilip. Nau dispela sikspela i olesem wonem? I gat, monks, wanpela man i no kisim gutpela skul, na em i no respektim ol husat man i kisim klia save tru, na em i no klia long skul bilong ol, na em i no praktis liklik, na em i save tingting olesem: 'Dispela bodi, em bilong mi, mi dispela, em i mi iet o devil bilong mi'; na em i save tingting ol pilim i olesem: 'em bilong mi, mi dispela, em i mi iet o devil bilong mi'; na em i save tingting long ol bilip na ol tingting bilong bipo: em bilong mi, mi dispela, em i mi iet o devil bilong mi'; na em i save tingting long ol ron bilong tingting olesem: em bilong mi, mi dispela, em i mi iet o devil bilong mi'; na em i save tingting long ol samting em i lukim, harim, smelim, tastim, tachim na drimanim na bihaenim insaet long tingting olesem: em bilong mi, mi dispela, em i mi iet o devil bilong mi'; na tu nadapela rot i sapos em i bilip olesem: 'dispela wol o universe em mi tru. Na taem mi dai bai mi kamap na stap olgeta na mi no inap chenis liklik', na em i save tingting olesem: 'em bilong mi, mi dispela, em i mi iet o devil bilong mi'.

Tasol, monks, i gat wanpela gutpela man o monk husat i save respekim ol man i kisim klia save tru, na em i klia long skul bilong ol na em i praktis gut, na em i no save tingting olesem: 'Dispela bodi, em bilong mi, mi dispela, em i mi iet o devil bilong mi'; na em i no save tingting ol pilim i olesem: 'em bilong mi, mi dispela, em i mi iet o devil bilong mi'; na em i no save tingting long ol bilip na ol tingting bilong bipo: em bilong mi, mi dispela, em i mi iet o devil bilong mi'; na em i no save tingting long ol ron bilong tingting olesem: em bilong mi, mi dispela, em i mi iet o devil bilong mi'; na em i no save tingting long ol samting em i lukim, harim, smelim, tastim, tachim na drimanim na bihaenim insaet long tingting olesem: em bilong mi, mi dispela, em i mi iet o devil bilong mi'; na tu long nadapela rot em i no save bilip olesem: 'dispela wol o universe em mi tru. Em i no save bilip olesem:'taem mi dai bai mi kamap na stap olgeta na mi no inap chenis liklik', na em i no save tingting olesem: 'em bilong mi, mi dispela, em i mi iet o devil bilong mi'.

Taem em i tinging klia olesem, em i no save wari long ol samting i no tru.

Wari long ol samting i no tru

Taem dispela toktok i pinis wanpela monk i askim Buddha olesem:

Lord, inap man wari long ol samting i no tru olgeta long samting arasaet?'

'Inap, O monk,' Buddha i bekim. 'Long dispela, wanpela man i save tingting olesem: 'Sore, mi bin i gat, tasol mi no holim moa! Mi laekim gen! Tasol mi no save kisim!' Na em i save wari, na kisim hevi na paitim bros bilong em, karai na em i save kisim bagarap. Olesem i gat wari long ol samting arasaet i no tru olgeta.'

'Tasol, Lord, inap man i no inap wari long ol samting i no tru olgeta long samting arasaet?'

'Inap, monk' bekim Buddha. 'Long dispela, sapos wanpela man i no tingting olesem 'Sore, mi bin i gat, tasol mi no holim moa! Mi laekim gen! Tasol mi no save kisim!' Na em ino save wari, na kisim hevi na paetim bros bilong em, karai na em ino save kisim bagarap. Olesem, monk, i nogat wari long ol samting i no tru olgeta long arasaet.'

'Na Lord, inap man wari long ol samting i no tru olgeta long samting insaet?'

'Inap, monk,' Buddha i bekim. 'Long dispela wanpela man igat bilip olesem: 'Dispela wol o universe em mi. Taem mi dai bai mi stap olgeta strong na mi no inap chenis.' Bihaen em i harim toktok bilong wanpela man i gat klia save tru na inap long rausim ol giaman tingting na bilip na ol het strong tingting, na karanki tingting; bilong sloim kamma, long lusim laek long ol samting nabaut, pinisim sigarap na laek, bilong wokim les long ol giaman samting, long pinis, long winim nibanna. Em i harim na tingting olesem: 'Bai mi pinis! Bai mi bagarap! Bai mi no inap long stap moa!' Em i sore, em i wari, em i bel hevi na paitim bros bilong em, na em i karai na laek bagarap. Em olesem i gat wari long samting i tru long insaet.

'Na, Lord, inap man ino inap long wari long ol samting i no tru olgeta long insaet?'

''Inap, monk,' Buddha i bekim. 'Long dispela wanpela man inogat bilip olesem: 'Dispela wol o universe em mi. Taem mi dai bai mi stap olgeta strong na mi no inap chenis.' Bihaen em i harim toktok bilong wanpela man i gat klia save tru na inap long rausim ol giaman tingting na bilip na ol het strong tingting, na karanki tingting; bilong sloim kamma, long lusim laek long ol samting nabaut, pinisim sigarap na laek, bilong wokim les long ol giaman samting, long pinis, long winim nibanna. Em i harim na em ino tingting olesem: 'Bai mi pinis! Bai mi bagarp! Bai mi no inap long stap moa!' Olesem em i no sore, em i no wari, em i no bel hevi na paitim bros bilong em, na em i no karai na laek bagarap. Em olesem i nogat wari long samting i tru long insaet.

Olgeta save i chenis na ol i no ol iet

'Inap yu holim wanpela samting, monks, i save stap wankaen, ino save chenis, i stap olgeta, na i stap sem-sem. Tasol, monks, yu lukim wanpela samting olesem o nogat?'

'Nogat, Lord.'

Olesem mi tu, mi no lukim wanpela samting i save stap wankaen, ino save chenis, i stap olgeta, na i stap sem-sem.

Nogut sampela tingting olesem, monks, i gat wanpela samting insaet long yumi i stap sem-sem na em i yumi iet na dispela i no inap long wokim yu wari, gat hevi, na wokim sore i kamap. Tasol, monks, yupela lukim wanpela samting olesem o nogat?

'Nogat, Lord.'

Olesem, mi tu, mi no lukim wanpela samting insaet long yumi i stap sem-sem na em i yumi iet na dispela i no inap long wokim yu wari, gat hevi, na wokim sore i kamap.

'Tasol nogut i gat sampela toktok gen long halvim dispela tingting na sapos yu bilipim bai i nogat wari, hevi na sore i kamap. Yupela lukim, monks, sampela bilip olesem o nogat?'

'Nogat, Lord.'

'Olesem, monks, mi tu, mi no lukim sampela toktok gen long halvim dispela tingting sapos yu bilipim bai i nogat wari, hevi na sore i kamap.

'Na sapos i gat wanpela 'mi iet' o 'yumi iet', bai i gat samting bilong dispela 'mi iet' o 'yumi iet'?'

'Bai i mas gat, Lord.'

'O sapos i gat samting bilong dispela 'mi iet' o 'yumi iet', bai i mas gat wanpela 'mi iet' o 'yumi iet'?'

'Bai i mas i gat, Lord.'

Tasol sapos yu lukluk klia na tru, i nogat wanpela 'mi iet' o 'yumi iet' o wanpela samting bilong em i stap, olesem dispela tingting: 'Dispela wol o universe em mi, taem mi dai bai mi stap olgeta, strong na mi no inap chenis.' Yupela i ting olesem wonem long dispela kaen tingting, em i karaki olgeta, laga.'

'Em bai i wonem gen, Lord. Em i karanki olgeta.' 

Tripela mak bilong olgeta samting

Yu tingting olesem wonem,monks, bodi i stap wankaen o i save chenis olgeta taem?'

'I save chenis olgeta taem, Lord.'

'Na samting i save chenis olgeta taem, i save wokim hevi o hamamas i stap longtaem?'

'Hevi, Lord.'

Na samting i save chenis olgeta taem, i wokim hevi na i no stap sem-sem, bai i gutpela long kolim olesem 'em bilong mi, mi em dispela, dispela em i mi tru o devil bilong mi?'

'Nogat tru, Lord.'

'Na wonem tingting bilong yupela, monks, ol pilim, ol bilip na tingting bilong bipo, ol ron bilong tingting, na ol samting yumi lukim, harim, smelim, tastim, tachim o drimanim, ol i save stap wankaen o ol i save chenis?'

'Ol i save chenis, Lord.'

'Na samting i save chenis olgeta taem, i save wokim hevi o hamamas i stap longtaem?'

'Hevi, Lord.'

Na samting i save chenis olgeta taem, i wokim hevi na i no stap sem-sem, bai i gutpela long kolim olesem 'em bilong mi, mi em dispela, dispela em i mi tru o devil bilong mi?'

'Nogat tru, Lord.'

Olesem, monks, wonem kaen bodi, sapos bilong bipo, bilong bihaen o bilong nau, long yu o long nadapela, strong o i no strong, gutpela o no gutpela, klostu o longwe, olgeta bodi, sapos yu lukim wantaem tru klia save, bai yu lukim olesem: 'Dispela i no bilong mi, mi no dispela, dispela i no mi iet o devil bilong mi'.

Wonem kaen pilim, o wonem kaen bilip na tingting bilong bipo, o wonem kaen ron bilong tingting, o wonem kaen samting yumi lukim, harim, smelim, tastim, tachim o drimanim sapos bilong bipo, bilong bihaen o bilong nau, long yu o long nadapela, strong o i no strong, gutpela o no gutpela, klostu o longwe, olgeta dispela samting, sapos yu lukim wantaem tru klia save, bai yu lukim olesem: 'Dispela i no bilong mi, mi no dispela, dispela i no mi iet o devil bilong mi'.

Taem em i lukim dispela, monks, wanpela monk husat i bin kisim ol gutpela skul, em i laek les long bodi, les long ol pilim, les long ol bilip na tingting bilong bipo, les long ol ron bilong tingting na les long ol samting em i lukim, harim, smelim, tastim, tachim na drimanim.

Taem em i les, sigarap na laek i save slo. Na sapos sigarap na laek i slo olgeta na pinis, em i fri. Taem em i fri em i save olesem em i fri: 'Bai mi no inap long born gen, mi bihaenim gutpela holi laef pinis, wok bilong mi i pinis, i nogat moa long ol dispela bai i kam'; em i save olesem.

Wanpela Arahant

Ol i kolim dispela monk, wanpela husat i rausim diwai long pasim dua, husat i karamapim wara i bin pasim rot, husat i brukim bigpela diwai long holim ruf bilong haus, husat i opim tingting, wanpela gutpela husat i rausim plag, putim hevi samting em i bin karim i go daun, nogat wanpela samting i pasim em moa.

Na em i bin rausim diwai long pasim dua olesem wonem na kamap wanpela Arahant? Em i lusim ol tingting i no klia, katim long as bilong em, rausim long graun olesem wanpela palm diwai, pinisim em olgeta na i no inap long kamap gen.

Na em i bin karamapim wara i bin pasim rot olesem wonem na kamap wanpela Arahant? Em i lusim raun long born na dai, long kamap gen, katim long as bilong em, rausim long graun olesem wanpela palm diwai, pinisim em olgeta na i no inap long kamap gen.

Na em i brukim bigpela diwai long holim ruf olesem wonem na kamap wanpela Arahant? Em i lusim laek na sigarap, katim long as bilong em, rausim long graun olesem wanpela palm diwai, pinisim em olgeta na i no inap long kamap gen.

Na em i opim tingting olesem wonem na kamap wanpela Arahant? Em i lusim pasim long tingting olesem em iet ino save chenis na em i save stap em iet, em i lusim pasin long stap ino sua long ol toktok long gutpela rot, em i no holim pas pasin long bihaenim nating ol rul na pasin bilong lotu, em i lusim laek na sigarap long kisim ol samting, em i lusim ol tingting nogut long nadapela, katim long as bilong em, rausim long graun olesem wanpela palm diwai, pinisim em olgeta na i no inap long kamap gen.

Na em i daunim plag olesem wonem na kamap olesem wanpela Arahant? Em i pinisim kaen tingting long apim nem bilong em iet na tingting long em iet i stap nadapela long wei long ol nadapela na em i no save chenis, em i katim long as bilong em, rausim long graun olesem wanpela palm diwai, pinisim em olgeta na i no inap long kamap gen.

Na taem ol tingting bilong wanpela monk i fri olesem, O monks, bai i nogat wanpela god o wonem kaen samting i laef inap paendim conscious long dispela man i go whe. Olesem wonem long dispela? Long wonem i nogat rot long paendim long dispela hap.

Giaman toktok long skul

Taem mi save toktok na skulim man olesem, monks, i gat sampela i save giaman toktok olesem: Gotama i save tok olesem bai yumi pinis olgeta, bai i nogat samting long yumi i stap, yumi stap nau tasol bihaen bai yumi pinis olgeta. Tasol dispela em i giaman toktok. Mi no save skulim man olesem bai yumi pinis olgeta, bai i nogat samting long yumi i stap, na yumi stap nau tasol bihaen bai yumi pinis olgeta.

Mi save toktok na skulim man long ol wari na hevi na rot bilong pinisim ol wari na hevi.

Pasin bilong hamamasim na putim rong

Sapos ol i toktok olesem na tok nogut o koros, o tok baksaet long mi, monks, bai mi no inap long pilim nogut, o bel hat o wari long dispela. Na tu sapos sampela respektim mi, givim ol gutpela toktok i kam long mi na hamamasim mi, monks, bai mi no inap long pilim hamamas na gutpela long dispela, long wonem bai mi tingting olesem ol i wokim dispela long dispela bodi na ol tingting tasol.

Wankaen olesem sapos sampela toktok nogut o koros, o tok baksaet long yupela, monks, bai yupela no ken pilim nogut, o bel hat o wari long dispela. Na tu sapos sampela respektim yupela, givim ol gutpela toktok i kam long yupela na hamamasim yupela, monks, bai yupela no ken pilim hamamas na gutpela long dispela, long wonem bai yupela mas tingting olesem ol i wokim dispela long bodi na ol tingting tasol.

Olesem, monks, lusim ol dispela i no bilong yu. Sapos yu lusim longpela taem bai yu winim gutpela sindaun na hamamas. Na wonem ol dispela i no bilong yu? Em dispela bodi, em i no bilong yu. Lusim pasin bilong holim strong! Sapos yu lusim long taem bai yu winim gutpela sindaun na hamamas. Em ol pilim i no bilong yu. Lusim pasin bilong holim strong! Sapos yu lusim long taem bai yu winim gutpela sindaun na hamamas. Em ol bilip na tingting bilong bipo i no bilong yu. Lusim pasin bilong holim strong! Sapos yu lusim long taem bai yu winim gutpela sindaun na hamamas.

Em ol ron bilong tingting ino bilong yu. Lusim pasin bilong holim strong! Sapos yu lusim long taem bai yu winim gutpela sindaun na hamamas. Em ol samting yu lukim, harim, smelim, tastim, tachim na drimanim i no bilong yu. Lusim pasin bilong holim strong! Sapos yu lusim long taem bai yu winim gutpela sindaun na hamamas.

Wonem tingting bilong yu, monks, sapos ol man i laek karim ol kunai, hap diwai, na ol han bilong diwai na ol lip insaet long dispela Jeta Grove, na kukim o wokim wonem long ol dispela long laek bilong ol, bai yu tingting olesem: Ol man i karim yumi i go longwe na wokim samting long yumi long laek bilong ol?'

'Nogat, Lord, long wonem ol dispela samting i no mipela o bilong mipela.'

'Wankaen, monks, lusim ol dispela samting i no bilong yu! Sapos yu lusim longpela taem bai yu winim gutpela sindaun na hamamas. Na wonem ol dispela i no bilong yu? Em dispela bodi, em i no bilong yu. Lusim pasin bilong holim! Sapos yu lusim long taem bai yu winim gutpela sindaun na hamamas. Em ol pilim i no bilong yu. Lusim pasin bilong holim! Sapos yu lusim long taem bai yu winim gutpela sindaun na hamamas. Em ol bilip na tingting bilong bipo i no bilong yu. Lusim pasin bilong holim! Sapos yu lusim long taem bai yu winim gutpela sindaun na hamamas.

Em ol ron bilong tingting ino bilong yu. Lusim pasin bilong holim! Sapos yu lusim long taem bai yu winim gutpela sindaun na hamamas. Em ol samting yu lukim, harim, smelim, tastim, tachim na drimanim i no bilong yu. Lusim pasin bilong holim! Sapos yu lusim long taem bai yu winim gutpela sindaun na hamamas.

Stretpela Skul na kaikai bilong em

Monks, dispela skul mi givim i go long yupela i klia, i op, na i nogat samting i hait o giaman i stap long em. Long dispela skul bilong mi i klia, stret, op, nogat hol, bilong ol dispela i kamap Arahant na ol i no holim samting long pasim ol -ol fetters, (olesem, ol i nogat bilip long wanpela 'ol iet' o 'mi iet', ol i sua tru long Buddha na skul bilong em, ol i no save bihaenim ol rul nogat mining na pasin nating bilong lotu, ol i nogat sigarap na laek long ol samting, ol i nogat tingting nogut long bagarapim nadapela, ol ino holim laek long stap long ol wol i gat bodi  o i nogat bodi, ol ino praud, tingting bilong ol i no ron nabaut, na ol i klia olgeta) ol i winim wok bilong ol  pinis, putim hevi ol i karim i go daun, ol winim rot pinis, ol i katim ol samting i save pasim ol long born gen, ol i kisim klia save pinis, i nogat raun moa bilong born gen na dai.

Monks, dispela skul mi givim i go long yupela i klia, i op, na i nogat samting i hait na i nogat hol long em, ol dispela monk i lusim faevpela samting long pasim ol -ol fetters (olesem, ol i nogat bilip long wanpela 'ol iet' o 'mi iet', ol i sua tru long Buddha na skul bilong em, ol i no save bihaenim ol rul inogat mining na pasin nating bilong lotu, ol i nogat sigarap na laek long ol samting, ol i nogat tingting nogut long bagarapim nadapela) bai ol i born long gutpela hap tru na taem ol i lusim dispela hap ol i no inap kam bek gen long nadapela wol.

Monks, dispela skul mi givim long yuplela i klia, op na i nogat hap i hait na i nogat hol long em, ol dispela monk husat i lusim ol tripela samting long pasim ol - ol fetters (olesem, ol i nogat bilip long wanpela 'ol iet' o 'mi iet', ol i sua tru long Buddha na skul bilong em, ol i no save bihaenim ol rul i nogat mining na pasin nating bilong lotu) na daunim tingting gridi, hetim samting, na kamap klia liklik, olgeta bai i kambek wanpela taem tasol na bihaen bai ol i pinisim wari na hevi olgeta.

Monks, dispela skul mi givim long yupela i klia, op na inogat hap i haet na i nogat hol long em, ol monk husat i lusim tripela samting long passim ol - ol fetters (olesem, ol i nogat bilip long wanpela 'ol iet' o 'mi iet', ol i sua tru long Buddha na skul bilong em, ol i no save bihaenim ol rul i nogat mining na pasin nating bilong lotu), olgeta i kamap long stat pinis bilong rot, na ol i no inap long paundaun gen, na bihaen bai ol i kisim klia save tru.

Monks, dispela skul mi givim long yupela i klia, op na inogat hap i haet na i nogat hol long em, ol monk husat i skul gut long Dhamma, na lukim samting i tru, bihaen bai ol inap long kisim klia save tru.

Monks, dispela skul mi givim long yupela i klia, op na inogat hap i haet na i nogat hol long em, ol monk husat i bilivim mi na lavim mi bai ol i born gen long heven.

Dispela man husat i bin kisim klia save tru i bin toktok olesem na ol monks i hamamas tru long toktok bilong em.

